
సింహాసన ద్వాత్రింశిక











	మ.	
అనినం జూచి కృపారసం బెనయ నాహారార్థి యీవిప్రుఁ డీ

తని కిచ్చో నశనంబు లే దితని చేతఃప్రీతి గావింప నే

ధనము న్లేదు ప్రదాతకుం దగిన పాత్రం బబ్బినం బ్రాణమై

నను వంచింపక యిచ్చు టొప్పు నని పుణ్యశ్లోకుఁ డుద్యుక్తుఁడై.

	క.	
మితి లేని మహిమ నీ కది

ప్రతిదివసము నొకసువర్ణభార మొసంగున్

మతిఁ జింతింపక పొమ్మని

యతిముదమునఁ గుండలమ్ము లాతని కిచ్చెన్.

	శా.	
దానం బీక్రియఁ జేసి యొక్కయెడఁ దీర్థస్వార్థము ల్సేకుఱె

న్నానాచోద్యములెల్లఁ జూచితి జగన్నాథు న్రవిం గంటి స

న్మానం బచ్చట నొందితినా ద్విజుని దైన్యం బంతయుం బాపితిన్

దీనం బుణ్యుఁడ నైతి నంచుఁ బురి కేతెంచెం బ్రమోదంబునన్.

	ఆ.	
నీకు నీగుణములు లేక యీగద్దియ

యెక్కఁదగదు మగుడనేగు మనిన

మనములోన నతనిఁ గొనియాడుచును భోజ

మనుజవిభుఁడు భవనమునకు నరిగె.

	శా.	
సంసారాంబుధిపూర్ణమగ్నజననిస్తారాంఘ్రిపంకేరుహున్

హింసావర్జితభావభవ్యమతి యోగీంద్రాత్మపద్మావళీ

హంసాకారు వికారదూరుని విమోహధ్వంసనోత్తంసునిం

గంసారాతిఁ బురారిమిత్రుఁ ద్రిజగత్కళ్యాణసంధాయకున్.

	ఉ.	
కంజభవార్చనీయపదకంజు నిరంజనునిం బురత్రయీ

భంజను సంజనాచలనిభద్విపదైత్యఘనప్రభంజనున్

సంజనితప్రమోదగిరిజాతనుమంజులవామభాగు మృ

త్యుంజయు నాంజనేయవిహితోన్నతగీతకృతాత్మరంజనున్.

		 ఈ పేజీలో చివరి మార్పు 18 ఆగస్టు 2020న 02:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

